
Кіріспе. Зерттеудің бағыт-бағдарына 
сәйкес әдіснамалық негіздер әдеби шығар-
машылықты танытуда маңызды орын алаты-
ны белгілі. Әдебиеттану ғылымы тарихындағы 
мектептердің озық ұстанымдары түрлі жаңа-
лықтармен толығып, бір-бірімен ұштасып, 
тың зерттеулердің туындауына жол ашты. Со-
лардың  ішінде мәтін құрылымын жан-жақты 
қарастыруға бағытталған структуралық әдіс 
өзінің өміршеңдігімен ерекшеленеді.

Абай өлеңдері мәтіндерінің субструктурасы

Андатпа. Мақалада структурализм әдісінің негізгі принциптері, оның заманауи әде-
биеттанудағы маңызы айтылады. Структуралистердің таңбалар жүйесіне қатысты 
тұжырымдары салыстырылып, жүйеленеді. Семиотик-структуралистердің тұжы-
рымдары бойынша кез келген зат немесе құбылыс таңбалық құрылыммен танылса, 
әдеби көркем туындыда таңба рөлін сөз атқарады. Сөздің символдық мәні танытуда 
таңбалық құрылымды таныту маңызды болмақ. Осы тұрғыда суреткердің поэтика-
лық танымының сөз арқылы бейнеленуі назарға алынады. 
Қазақ поэзиясының үздік үлгісі санатындағы Абай  өлеңдері мәтіндеріндегі символдық 
үлгілерді семиотикалық аспектіде қарастыру арқылы ақынның суреткерлік шеберлігін 
таныту мақсат етіледі.  Абайдың поэзиялық мұрасы дүниетаным мен поэтикалық 
танымның мінсіз ұштасуының бірегей мысалы екендігі дәлелденеді. Көркем бейнелеу-
дің озық үлгісіне айналып, кейінгі мәтіндерге сәулесін түсірген поэтикалық тіркестер 
мен ұғымдар ақын өлеңдерінің әлемдік кеңістігі мен биік деңгейін айқындай түсетін-
дігі айқындалады. Өмірлік философияны, көңіл күй әуендерін символдық суреттеулер 
арқылы таныту ақынның көп өлеңдеріне тән екендігі мысалдар арқылы көрсетіліп, 
тұжырымдар жасалады.
Түйін сөздер: структурализм, таңба, семиотика, поэзия, мәтін, суреткер, бейнелеу.

Заманауи әдебиеттануда басымдық алған 
структуралистік әдіс бастауы формализмде 
жатқанымен, пішін мәселесінде мәтінді тал-
дауды «ішкі жағынан» ұйымдастыруымен 
ерекшеленеді. Әдебиеттанудағы структура-
лизм ешқандай субъектінің қатысуынсыз ми-
кродетальдардың қалыптасу теориясын ту-
дырды. Американдық  антрополог, этнолог, 
мәдениеттанушы Лесли Уайттың пікірінше, 
структура ішкі жақтан қарастырылатын пішін 

болмақ. Ол мекеншақтық сипатта шексіз әрі 
ұстатпайтын микродетальдар алмасуына 
назар аударады. Әдеби кейіпкердің рухани 
әлемі «материал-талдау-тұжырым» құрылы-
мына  жинақталады [1, 112 б.].

Құрылымдық талдауға деген екі түрлі, қа-
рама-қайшы көзқарас бұл әдістің тиімді, әрі 
тиімсіз жақтарын сипаттайды. Қалай болған-
да да, салмақты тұжырымдарға қол жеткізе 
алған структуралистік әдіс мәтін құрылымын 
тереңдей қарастырып, оның бірнеше қаба-
тын яки деңгейлерін танытуда мол тәжірбие 
жинақтады. Стуруктуралық антропология 
теориясының авторы француздық Клод Ле-
ви-Стросс пен семиотик, структуралист, әрі 
постсртуктуралист Роллан Барт тұжырымда-
рына тірек болған структурализм «өзара ұқ-
сас жүйелердегі кез келген белгілі бір ортақ 
тәртіпті» танытуды мақсат тұтады. Структура-
лизмнің семиотикалық тәсілі мәтін құрылы-
мын түзетін «таңбаларды» белгілі бір тәртіп-
ке бағынатын хронотоптық, әрі тарихи код 
пен мағынаның танылуы ретінде көрсетеді. 
Талдау процесінде мәтіндегі «дабылды» жүй-
еге үңіледі. Осы «дабылды» жүйе таңбаның 
анықтамасы болмақ. Мәтіндегі негізгі ойды 
«таңбалайтын» сөз дабылды нүкте болып та-
былады. 

Қайталана қолданылатын сөздер, тірке-
стер мен эпизоттар, портреттік детальдар 
– семиотикалық талдаудың басты материал-
дары. Семиотиктер осы «таңбалық матери-
алдарға» назар аудару арқылы суреткердің 
шығармашылық тәжірибесіндегі «заттық бей-
неліліктің» маңызды рөлін танытуды мақсат 
етеді. Таңбалалар жүйесін талдау Ю. Лотман-
ның семиотикалық тұжырымдарында кеңінен 
көрініс тапты. Өнер туындыларын таңбалық 
жүйе ретінде зерттеу стуруктуралық әдебиет-
танудың өзгеше бір тәсілі болса, Р. Барт пен 
Ю. Лотманның мәтін мен шығарма кеңістігіне 
қатысты ұстанымдары осы тәсілдің негізгі ны-
сандарын айқындай  түсті.   

Таңбалардан бас тартуды мақсат еткен по-
стструктурализм де, айналып келгенде, сол 
таңбаларды танытудың жаңа үлгілерін ұсы-
нуға көшеді. Фридрих Нишенің ықпалымен 
туындаған постструктуралистік ағымның өкіл-

дері Мартин Хайдеггер, Мишель Фуко, Жиль 
Делез, Жак Деррида, т.б. зерттеушілердің 
еңбектерінде мәтінді талдауға көзқарас түрлі 
сипатта орын алды. М. Фуконың «Ессіздік пен 
мақсатсыздық» кітабы Хайдеггер стилінде жа-
зылса, 1966 жылғы «Сөздер мен заттар» еңбегі 
структуралистік ағымға бейімделуімен жаңа 
тенденцияға жол ашады. Осылайша, таңба 
құрылымдық талдаудың екі кезеңінде де өз 
маңызын арттырады.

Таңбалық жүйе және код туралы тартысты 
пікірлер парадигманың өзгеруіне әкелді. Сөй-
тіп, көркем мәтінді талдауда структурализ-
мнің жаңа тәсілдермен толығуын қамтамасыз 
етті. Біз классикалық мәтіндерге құрылымдық 
талдау жасағанда осы мәселелерге басымдық 
беруді мақсат тұтамыз.

Өнер туындысының авторы рухани өнімді 
суреткерлік биіктен тудыратыны хақ. Әде-
би көркем туындының материалдық пішіні 
мәтін болса, оның түзілуінде ерекше қызметі 
бар детальдарды семиотикалық-символдық 
мәнімен анықтау құрылымдық поэтиканың 
басты ұстанымдарының бірі.

Семиотика таңбалар туралы ілім деп біл-
сек, кез келген зат немесе құбылыс таңбалық 
құрылыммен танылады. Әдеби көркем туын-
дыда таңба рөлін сөз атқарады. 

Символ адамзаттық білімнің барлық са-
ласының зерттеу нысанына айналды. Фило-
софиялық, мифологиялық, семиотикалық, 
т.б. аспектіде мәтін құрылымындағы символ-
дарды талдау көптеген салмақты еңбектерге 
арқау болып келді. Символдың семиотикалық 
табиғаты оның өз бойына сіңірген ақпараттық, 
базалық қызметтерін анықтауға мүмкіндік бе-
реді. Біз Абай өлеңдері мәтін түзілімін струк-
туралық әдіс тәжірибелеріне сүйене отырып, 
талдауды «символдық жүйенің» семантика-
лық табиғаты аспектісінде қарастырылады. 

Символ семиотикалық аспект ретінде өз 
бойына тілдік, авторлық және зерттеушілік 
концептілерді жинақтаған инвариантты мо-
дель. Бұл үлгіде автордың бейнелі ойлауы не-
гізгі тірек болмақ.  

Зерттеу әдістері. Поэзия мәтінін талдауда 
әдеби аспектідегі структуралистік әдісті негіз-
ге ала отырып, анализ, синтез, салыстыру, ин-

дуктивті және дедуктивті әдістер тұрғысынан 
зерделеу жүзеге асырылды.

Нәтижелер. Қазақ поэзиясының класси-
калық үлгісі болып саналатын Абай  өлеңдері 
мәтіндеріндегі символдық үлгілерді семиоти-
калық аспектіде қарастыру ақынның суреткер-
лік шеберлігін тани түсуге мүмкіндік береді.  

Абайдың поэзиялық мұрасы дүниетаным 
мен поэтикалық танымның мінсіз ұштасуы-
ның бірегей мысалы. Көркем бейнелеудің 
озық үлгісіне айналып, кейінгі мәтіндерге 
сәулесін түсірген поэтикалық тіркестер мен 
ұғымдар ақын өлеңдерінің әлемдік кеңістігі 
мен биік деңгейін айқындай түседі. 

Өмірлік философияны символдық суретте-
улер арқылы ұсыну ақынның көп өлеңдеріне 
тән.

Базарға қарап тұрсам әркім барар
Іздегені не болса сол табылар.
Біреу астық алады, біреу – маржан,
Әркімге бірдей нәрсе бермес базар [2, 41 б.].
Бұл жолдарда заттық ұғымды білдіретін 

бірнеше сөз кездеседі. Ол сөздер айтылар 
ойды бейнелеп жеткізудің негізгі құралына 
айналған.

Біз таңба деп қабылдаған әр ұғымның өзін-
дік табиғаты бар. Кез келген сөз өзінің бойына 
біз «көркем мәтін»» деп анықтайтын ақпарат-
тық жүйені жинақтағанда ғана таңбаға айнал-
мақ. Мәселен «базар», «астық», «маржан» жай 
тұрғанда әлі таңба емес. Бұл аталған сөздер 
нақты мәтінде ғана таңбаға айналып, оның 
бір бөлшегі, негізгі мәні болып тұр. Тіршілік 
әрекетінің «ыстық нүктелерінің» бірі базар 
суреткердің айтар ойын тұспалдайтын сим-
волдық таңбаға айналып, оның парқы астық, 
маржан сияқты «таңбалық» ұғымдармен ашы-
ла түседі. Базарға келуші, ондағы астық пен 
маржанды алушы – өлеңдегі әрекеттің иесі. 
Базарға баратын әркім, әркімнің  біреуінің 
алатын заты екіншісі алатын заттан мүлде 
бөлек.  Әркімнің іздегені әртүрлі нәрсе. Керек 
нәрсесін ақшасын төлеп алмақ. Ақын алушы-
ның нені қажет ететінін өз таңдауларына та-
стайды. Осы шумақта кездесетін номинативті 
(базар, астық, маржан, нәрсе) және атрибутты 
(әркім, біреу) тағы предикативті (бару, кере-
гін алу) символдар ақын айтар негізгі ойға 

тұспал жасайды. Әр сөз символдық мән жүк-
теп, өзінің «таңбалық» қызметін айқындайды. 
Өмір заңдылығын, сол өмірдегі өзіне тиесілі 
несібені парықтауды базарға бару, керегін алу 
әрекетімен сипаттай отырып ақын:

Біреу ұқпас бұл сөзді, біреу ұғар,
Бағасын пайым қылмай аң-таң қалар, –
деген жолдар оқырманды осы арқылы не-

гізгі ойға бағыттайды. «Тіршіліктің базары 
– тірі  жан керегін алар алаң» деген қалыпта-
сқан бейнелі түсініктің астарлы мәнін символ-
дық тізбектер арқылы тұспалдап берген ақын 
енді сол тұспалдың бәрін жинақтап «сөз» де-
ген таңбамен ұсынады. Біреу ұғуы, біреудің 
ұқпауы мүмкін сөз... Базардан алынатын зат 
сияқты бұл сөздің де өз бағасы, нарқы бар...

Жеке-дара тұрғанда бір ұғымды беретін 
сөздің көркем мәтін ішінде жаңа мағынамен 
түрленеді. Мәтінді символық-семиотикалық 
тұрғыда пайымдағанда,  осы  он алты жолдан 
тұратын өлеңнің құрылымына қайталай назар 
аударуға тура келеді. Алғашқы алты жолдағы 
тұспалды бейнелеу келесі сегіз жолдық бөлік-
те нақты суреттеуге ауысады. Жазылған сөздің 
де керегі болар, тесік моншақ, яғни, керек сөз 
жерде қалмас. Біреу алса, сол арқылы елге же-
тер. Жалпақ жұртқа арналған алғашқы «алты 
жолдық сөзді»  шамданбай ұғу ләзім. Міне, 
ұлы ақын осы тағлымды өлең тілімен ұсына 
отырып, өлеңнің соңғы бөлігін (екі жолын) 
тағы да «маржан» сөзімен бастайды. «Ит мар-
жанды не қылсын», әркімнің ақылы мен өресі 
жеткен жеріне қарай сатып алынар нәрсе бар. 
Заттан сөзге ауысқан символдық таңба астар-
лы мәнге ие. 

Абайдың бұл өлең мәтініндегі «әлемнің су-
реті» – базар ұғымымен беріліп тұр. «Базар» 
ауыспалы, символдық бейне. Көркем туынды 
мәтін өз алдына тұйықталған бір құрылым де-
сек, оның мазмұнын түзетін таңбалар жүйесін 
анықтау қажет. Осы тұрғыдан келгенде, таңба-
лық сипатымен танылатын базар – кәдімгі сау-
да-саттық орталығы емес, өмір базары. Сөздің 
«символдық таңбаға» айналуында ақынның 
суреткерлік пайымы философиялық тұжы-
рыммен ұштасып, поэтикалық кеңістікті түр-
лендіріп тұр.  Символ, Ю. Лотман айтқандай, 
«шығармашылық процестің шоғырланған 

бағдарламасының рөлін атқаратынына» [3, 
240 б.] назар аударсақ, өлеңде айтылмақ ой 
таңбалы мән иеленген тұспалды ұғымдармен 
ишараланады. Базарға барып, керегін алу мо-
тивімен бейнеленген өмір сүру, одан өз кере-
гін таба білу тағлымы арасын жалғап тұрған 
символдар.

Өмір – базар, адам – сол базардан өз ке-
регіне қарай тиісті нәрсесін алушы түріндегі 
көркем таңбалар жүйесі «өмір – адам» рухани 
белдеуіндегі бейнені «тіршілік – пенде» қалы-
бындағы ракурстан зерделейді. 

Өмір туралы поэтикалық пайым ақынның 
«Қарашада өмір тұр» өлеңінде екінші бір қы-
рынан көрінеді. Екі өлеңнің де мағыналық ор-
талығы – өмірдің мәні, ондағы адамның орны. 
Өмір құбылыстары, кезеңдері циклды түрде 
өзгеріп отыратын ай аттарымен тұтастырыла 
суреттеледі. 

Қарашада өмір тұр
Тоқтатсаң тоқсан көнер ме
Арттағы майда көңіл жүр
Шақырсаң қайтып келер ме [2, 134 б.]
Абай өлеңдерінің құрылымына тән бір 

ерекшелік – алғашқы шумақтағы ой филосо-
фиялық пайымды эстетикалық қабылдаумен 
беріледі. Символикалық ишарамен басталған 
бейнелеу келесі шумақтарда философиялық 
толғанысқа ауысады. Бұл қатарға «Қарашада 
өмір тұр...», «Күлімсіреп аспан тұр...» өлең-
дерін кіргізуге болады. 

Қараша – күздің соңғы айы. Өмір сөзі 
арқылы бұл ай атауы енді адам ғұмырының 
мезгілін тұспалдауға ауысқан. Өмірдің өткін-
шілігі уақыттың өзгермелілігімен заңды бай-
ланыста. Қарашада тұрған өмірге тұрақтылық 
бұйырмаған. Суреткер бейнелегендей тоқтап 
қалуына мүмкіндік жоқ. Өзгермес заңдылық 
осы. Оның себебі көнбейтін «тоқсан (желтоқ-
сан)» айы. Артта қалған май – бір пенденің 
ғұмырына тиесілі жастық шақтың (көктем 
мезгілімен бейнеленген) жарқын сәулесі. 
Көңіл ауған майдың қайта оралуы жоқ. Көр-
кем туынды мәтінін тұйықталған таңбалық 
құрылым деп қарасақ, қараша, өмір, май, 
көңіл, қар, бәйшешек, от т.б. таңбалар өз бой-
ына тұспалды бейнелеуді жинақтап, ақын 
айтар ойды танытады. Алдыңғы шумақта ай-

тылатын «арттағы май» – өткен  шақты, өткен 
өмірді аңғартады. Келесі шумақта сол май 
жаңа бейнелеумен түрленеді:

Майдағы жұрттың іші – қар,
Бәйшешек қарға өнер ме?
Ішінде кімнің оты бар,
Қар жауса да сөнер ме?
Абайдың суреткерлік пайымы философи-

ялық мәнмен астасып, өмірлік адами ұста-
нымды алға тартады. Іштегі от – өмірге деген 
құлшыныс, талап пен жігер, былайша айтқан-
да, ұлы ойшыл өзі атап-түстеген бес асыл іске 
жылу берерлік нәрсе, жарық пен жылудың 
символы. Ішінде оты болса «қар жауса да сөн-
бес». Көне мифтік мәтіндерге жүгінсек, от де-
ректі сипатқа абстракциялы ұғым арқылы ие 
болған. От – алаулап жанып тұрған сипаттағы 
заттық пішін ғана емес, от – өмірге, тіршілік-
ке жылу, жарық беретін рухани күш. Ежелгі 
Мысыр пирамидалары туралы зерттеушілер 
өз еңбектерінде «пирамида» атауының «іште-
гі от», «ортадағы шырақ», «жарықтың тұрағы» 
[4] деген мағына беретініне ерекше назар ау-
дарады. Бұл біріккен сөзді («пура-мидос»)  
ең алғаш рет әйгілі Геродот  өз еңбектерінде 
қолданған екен. Адамзат танымындағы жанға 
жарық, рухқа қуат беретін «іштегі от» Абай 
қолданысында рухани қуат-көздің символы 
түрінде жаңғырады. «Іштегі оттың» орнын 
«іштегі қар» ұғымы алмастырғанда «өмір-а-
дам» түсінігінің орнын «тіршілік-пенде» тір-
кесі ауыстырады. Өлең ары қарай осы тіршілі-
гін күйттеген пенденің іс-әрекетін сынға алған 
сарынмен жалғасады. Тіршілікті күйттеген 
пайда қуу, қулық, пысықтық – айналасындағы 
осындай жағымсыз әрекеттер ақынды 

Арсыз болмай атақ жоқ,
Алдамшы болмай бақ қайда? –
деген ащы мысқылға толы қорытындыға 

әкеледі. 
Бұл өлеңдегі семиотикалық аспектімен 

тығыз сабақтастықтағы символдық қолданы-
стар таңбалық-ишаралық қыметті мағына-
мен, бейнелі оймен ұштастырады. Символ 
концептісі  өзінің бейнесін таңбадан алады, 
яғни бұл символдың семиотикалық табиғаты 
болмақ. «Мәтін өзінің таңбаға қатысы арқылы 
ұғынылады. Шығарма белгілі бір таңбала-

нушымен тұйықталады» [5, 132 б.] деген Р. 
Барт пікірі тұрғысынан пайымдасақ, «таң-
баның» сөз түрінде символдық мән иеленуін 
мәтін түзілімінің негізгі бір заңдылығы дейміз. 
Көпмағыналық қызметімен ерекшеленетін 
мәтін таңбалаушылардың көпвекторлығымен 
де көрінеді. Абай бейнелеген «қарашадағы 
өмір», «майдағы қар» таңбалаушылары сим-
волдық мәнімен екінші бір астарлы мағынаны 
ұқтырады. 

«Іштегі от», «іштегі қар» сөз-бейнелерінде-
гі әуелгі тұрған «іш» сөзі «жанның» синонимі.  
Сол «жанның» халін Абай енді бірде «іштегі 
дерт» сөз-бейнесімен айқындайды:

Өзгеге көңілім тоярсың
Өлеңді қайтіп қоярсың.
Оны айтқанда толғанып,
Іштегі дертті жоярсың [2, 112 б.].
Өлеңнің тууы «іштегі дерттің» шипасының 

табылуы іспетті. Ғалым Ш. Ибраев айтқандай: 
«Өлеңнің туу сәтіндегі толғаныстың «дерт»  
екені, жайшылықтағы адамның айрықша бір 
күйге түсіп, өзгеріп кететіні шығармашылық 
үдерістің ағымы эмоционалдық, көрінген 
ортадан оқшаулану, тұнжырау, психикалық  
ерекше  күй  кешу түрінде өтетіні Абайда 
болған» [6, 52 б.].

Шығармашыл тұлғаның рухани ахуалынан 
туындаған өлең болмысы Абай қолданы-
сында «іш//сырт» бинарлық оппозициялық 
құрылыммен сабақтастықта көрінеді: 

Ішім толған у мен өрт, сыртым дүрдей,
Мен келмеске кетермін түк өндірмей.
Өлең шіркін өсекші, жұртқа жаяр,
Сырымды тоқтатайын айта бермей [2, 182 

б.].
«Іш» пен «сырт» – «жан» мен «тәнді» таң-

балаушы сөз-бейне ретінде көркемдік мәнде 
жұмсалып, лирикалық қаһарманның болмы-
сын, психологиялық қалпын танытады. 

Ішім өлген, сыртым сау [2, 72 б.].
Жанның мазасыз халі, заман мен адам ту-

ралы аласапыран ойлар ақынның лирикалық 
қаһарманын «іш» пен» сырты» екі түрлі, екі-
ге жарылған қайшылықты қалыпта танытып, 
тартысты, трагедиялы өмірін аңғартады. Іш 
пен сыртты бір-біріне қарама-қарсы қоя оты-
рып, іштегі өрт пен дертті сөз-бейне, яғни 

таңба-символ түрінде ұсынады. «У, өрт пен 
дерт» түрінде таңбаланған ішкі дүние, яғни 
рух ширыға келе «өлген» қалыпта көрінеді.

Осы «іш пен сырт» сөз-бейнесі енді лирика-
лық кейіпкердің болмысынан шығып, өлеңнің, 
сөздің табиғатын сипаттауға ауысады:

Іші алтын, сырты күміс сөз жақсысын
Қазақтың келістірер қай баласы? [2, 57 б.]
Бұл жолдарда енді екі басқа, бір-біріне 

кереғар сипат жоқ. Бірін-бірі толықтырып 
тұрған «іш – сырт», «алтын – күміс» таңба-
ланулары салмақты, сәулелі сөзден түзілген 
өлеңнің мінсіз табиғатын айшықтайды. 

Өлең табиғатын ішкі дүниенің буырқаны-
сымен үндестіре отырып, оның «іші – алтын», 
«сырты – күміс» сөзбен таңбалануын мұрат 
тұтқан суреткер талантының қат-қабат қыры 
алуан тақырыптағы өлеңдерінде түрлі тәсіл-
мен айшықталады. 

Абайдың белгілі бір ұғымдарды түрлі 
мағынада қолдауы, сөйтіп символдық мән 
жүктеуі философиялық мән мен лирикалық 
саздың тоғысып, жаңа сипатты сөз бейнесін 
туындатады. «Көңіл құсы» түріндегі рух аңса-
ры, «көңілдің көлеңкесі» метафорасымен ай-
қындалатын ән:

Көңіл құсы құйқылжыр шартарапқа
Адам ойы түрленіп ауған шақта.
Салған ән – көлеңкесі сол көңілдің,
Тактысына билесін ол құлаққа [2, 168 б.];

тас бұлақтың суына жуынуды қалайтын «кір-
леген жүрек», 

Сылдырап өңкей келісім
Тас бұлақтың суындай,
Кірлеген жүрек өзі үшін
Тұра алмас әсте жуынбай [2, 170 б.];

шамырқанатын «ызалы жүрек»:
Ызалы жүрек, долы қол,
Улы сия, ащы тіл [2, 170 б.];

«көк тұман» айқындауымен елестейтін келер 
заман:

Көк тұман – алдыңдағы келер заман,
Үмітті сәуле етіп көз көп қадалған.
Көп жылдар көп күнді айдап келе жатыр,
Сипат жоқ, сурет те жоқ, көзім талған [2, 

173 б.] – 
мәтін құрылымындағы сөздердің «символдық 
таңба» түріндегі көрінісі.

Символ семиотикалық аспектіде тілдік, ав-
торлық және зерттеушілік концептілерді жи-
нақтаған инвариантты үлгі екенін айтқанда, 
ең негізгісі, суреткердің танымы, бейнелі ой-
лауы, оқырманға жеткізе білуі екені ескерілуі 
маңызды. 

Мәтінді семиотикалық тұрғыда талдау 
структуралистер мен постструктуралистер 
тұжырымдары бойынша ойлау мен жазу, 
сөз бен таңба арасындағы өзара байланысты 
танытады. Жак Деррида 1967 жылы жарық 
көрген еңбектерінде мәтінді талдауда таң-
балардың мәніне баса назар аударған.  Жазу  
міндетті түрде сөйлеудің орнын басады, яғни 
ол санадағы үннің қайталануы. Сондықтан ол 
(жазу) өздігінен әрекет ете алатын, ақиқатты 
толықтыра түсетін таңба [7, 141 б.].

Қорытынды. Мәтінді талдаудың қай 
әдісінде де автор тұлғасы өзінің тұғырынан 
түспеуі тиіс. Осы тұрғыдан келгенде, сурет-
кердің шеберлігіне ден қойып, ол туындатқан 

таңба-символ айналасындағы астарлы ой, 
соны бейнелеулерді таныту басты міндет 
болмақ. Өлеңнің мәтіндік құрылымын тал-
дау, сол арқылы ақынның суреткерлік бол-
мысын таныту – струруктуралистік әдістің 
негізгі ұстанымы болса, мәтін қабаттарын-
дағы символдық таңбалар, сөз-бейне жүй-
есін талдау арқылы өлеңнің мазмұнын ашуда 
әдеби интерпретацияның маңызы ерекше. 
Ұлы суреткер Абай өлеңдеріне мәтіндік тал-
дау тек пішіндік тұрғыда емес, астарлы мәтін 
мазмұнын түзетін бейнелі, тұспалды қабат-
тарды талқылап, таныту бағытында тереңдей 
түссе, бұл бағыттағы жаңа ізденістерге жол 
ашылмақ. Мәтіннің семиотикалық-символ-
дық табиғатын түсіндіру мақсатында талдау 
нысанына алынған өлеңдер құрылымындағы 
сөз-бейне, символикалық суреттеулер сурет-
кер таланты мен танымының қуатын айқын-
дай түсуге негіз болады.

Субструктура текстов стихотворений Абая

Аннотация. Статья посвящена изучению основных принципов метода структурализма и его значе-
ния в современном литературоведении. Сравниваются и систематизируются заключения структурали-
стов по знаковой системе. Согласно мнению структуралистов-семиотиков, любой предмет или явление 
может выполнять в литературном художественном произведении роль символа, если оно познается че-
рез знаковую структуру. В познании символического значения слова очень важно понимание знаковой 
структуры. С данной точки зрения изучается отражение поэтического мышления писателя через слово.

Особенно важным представляется продемонстрировать изобразительное мастерство поэта путем 
рассмотрения в семиотическом аспекте символьных образцов в текстах стихотворений Абая, представ-
ляющих собой лучшие образцы казахской поэзии. Находит свое отражение утверждение о том, что сти-
хотворное наследие Абая является уникальным примером безупречного сочетания миропонимания и 
поэтического мышления. В выражениях и понятиях, которыми искрится лирика поэта, еще ярче прояв-
ляется высочайший уровень и мировой размах его стихотворений, ставших лучшими образцами худо-
жественного изображения. На основе анализа примеров автор приходит к выводу о том, что выражение 
с помощью знаковых описаний жизненной философии и мотивов настроения характерно для многих 
произведений Абая.

Ключевые слова: структурализм, знак, семиотика, поэзия, текст, художник, изображение.

The substructure of Abay’s poem texts

Abstract. The article is devoted to the study of the basic principles of  the structuralism method and its 
significance in modern literary criticism. The conclusions of the structuralists are compared and systematized 
according to the sign system. According to experts in structuralism and semiotics, any object or phenomenon 
can play the role of a symbol in a literary work of art if it is cognized through a sign structure. Understanding 
the sign structure is very important in understanding the symbolic meaning of a word. From this point of view, 
the author studies the reflection of the poet’s thinking through the word.

It is especially important to demonstrate the literary mastery of the poet by considering in the semiotic aspect 
the symbolic samples in the texts of Abai’s poems, which are the best examples of Kazakh poetry. The statement 
that Abai’s poetic heritage is a unique example of an impeccable combination of worldview and poetic thinking 
is reflected here. In the expressions and concepts that sparkle the poet’s lyrics, the highest level and world scale 
of his poems, which have become the best examples of literary depiction, are even more vividly manifested. 
Based on the analysis of examples, the author comes to the conclusion that expression with the help of symbolic 
descriptions of life philosophy and mood motives is characteristic of many of Abai’s works.

Keywords: structuralism, sign, semiotics, poetry, text, artist, image.

